
Annotatsiya. Ushbu maqolada strategik inson resurslarini boshqarishning zamonaviy iqtisodiyotda 
korxonalar raqobatbardoshligini ta’minlashdagi o‘rni nazariy va empirik jihatdan tadqiq etilgan. 
Resurslarga asoslangan yondashuv, inson kapitali nazariyasi va yuqori samarali mehnat amaliyotlari 
bo‘yicha ilmiy manbalar tizimlashtirilib, strategik inson resurslarini boshqarish ta’sirining 
kontseptual modeli taklif etilgan. Huselid, Combs va boshqalarning tadqiqot natijalari hamda 
Butunjahon iqtisodiy forumi, Gallup, Jahon banki va OECD ma’lumotlari asosida solishtirma va grafik 
tahlil o‘tkazilgan. Tahlil natijalari inson resurslari amaliyotlarining moliyaviy va operatsion 
ko‘rsatkichlar bilan ijobiy bog‘liqligini ko‘rsatdi, shu bilan birga bu bog‘liqlik sababiy emas, ehtimoliy 
xarakterga ega ekani qayd etildi. O‘zbekiston korxonalari uchun strategik inson resurslarini 
boshqarishni joriy etishning bosqichma-bosqich mexanizmi ishlab chiqilgan. 
Kalit so‘zlar: strategik inson resurslarini boshqarish, raqobatbardoshlik, inson kapitali, yuqori 
samarali mehnat amaliyotlari, xodimlarni ishga jalb etish, ko‘nikmalar, mehnat unumdorligi, korxona 
samaradorligi, HR analitikasi. 
 
Аннотация. В статье теоретически и эмпирически исследована роль стратегического 
управления человеческими ресурсами в обеспечении конкурентоспособности предприятий в 
современной экономике. Систематизированы научные подходы, основанные на ресурсной 
концепции, теории человеческого капитала и системах высокопроизводительных рабочих 
практик, предложена концептуальная модель влияния стратегического управления 
человеческими ресурсами на результаты деятельности предприятия. На основе результатов 
исследований Хуселида, Комбса и др., а также данных Всемирного экономического форума, 
Gallup, Всемирного банка и ОЭСР проведён сравнительный и графический анализ. Результаты 
показывают положительную связь кадровых практик с финансовыми и операционными 
показателями, при этом эта связь носит вероятностный, а не строго причинный характер. Для 
предприятий Узбекистана разработан поэтапный механизм внедрения стратегического 
управления человеческими ресурсами. 
Ключевые слова: стратегическое управление человеческими ресурсами, 
конкурентоспособность, человеческий капитал, высокопроизводительные рабочие практики, 
вовлечённость сотрудников, навыки, производительность труда, эффективность 
предприятия, HR-аналитика. 
 

Abstract. This article examines, both theoretically and empirically, the role of strategic human 
resource management in ensuring enterprise competitiveness in the modern economy. The literature 
based on the resource-based view, human capital theory and high-performance work practices is 
systematized, and a conceptual model of the strategic human resource management –performance 
link is proposed. A comparative and graphical analysis is carried out using the findings of Huselid, 
Combs et al. and data from the World Economic Forum, Gallup, the World Bank and the OECD. The 
results indicate a positive association between HR practices and financial and operational outcomes, 
while showing that this association is probabilistic rather than strictly causal. A step-by-step 
mechanism for implementing strategic human resource management at Uzbek enterprises is 
developed. 
Keywords: strategic human resource management, competitiveness, human capital, high-
performance work practices, employee engagement, skills, labor productivity, enterprise 
performance, HR analytics. 

KIRISH 
Zamonaviy iqtisodiyotda korxonalar raqobatbardoshligi endi faqat kapital, 

texnologiya va xomashyo resurslariga emas, balki ularni samarali ishga sola 
oladigan inson kapitaliga tobora ko‘proq bog‘liq bo‘lib bormoqda. Klassik 
yondashuvda raqobat ustunligi xarajatlar bo‘yicha yetakchilik yoki mahsulotni 
differensiatsiyalash orqali shakllantirilishi ta’kidlangan bo‘lsa [1], resurslarga 
asoslangan qarash bunday ustunlikning barqarorligi qimmatli, noyob, taqlid 
qilish qiyin va almashtirib bo‘lmaydigan resurslarga bog‘liqligini asoslab berdi[2]. 
Bu mezonlarga texnologiya yoki uskuna emas, eng avvalo xodimlarning bilimi, 
malakasi va tashkiliy madaniyati mos keladi. 

Muammoning dolzarbligi so‘nggi yillarda keskin oshdi. Butunjahon iqtisodiy 
forumining hisob-kitoblariga ko‘ra, 2025–2030-yillarda dunyoda 170 million 
yangi ish o‘rni yaratilishi va 92 million ish o‘rni siqib chiqarilishi, ish beruvchilar 
esa xodimlar asosiy ko‘nikmalarining 39 foizi o‘zgarishini kutmoqda [3]. Shu bilan 
birga, Gallup ma’lumotlariga ko‘ra, 2024-yilda dunyo bo‘yicha xodimlarning atigi 
21 foizi ishga faol jalb etilgan bo‘lib, bu ko‘rsatkich oldingi yildagi 23 foizdan 
past[4]. Demak, korxona uchun asosiy masala nafaqat kerakli mutaxassislarni 
topish, balki ularning salohiyatini doimiy rivojlantirish va ishga bo‘lgan 
qiziqishini saqlab qolishdir. 

O‘zbekiston uchun mavzu alohida ahamiyatga ega. “O‘zbekiston – 2030” 
strategiyasining birinchi ustuvor yo‘nalishi har bir insonning salohiyatini 
ro‘yobga chiqarish uchun munosib sharoit yaratishga qaratilgan [5], 2022-yilda 
esa Mehnat kodeksi yangi tahrirda qabul qilindi [6]. Ammo davlat darajasidagi bu 
islohotlarning samarasi oxir-oqibat alohida korxonalarda inson resurslarini 
boshqarish amaliyoti qanchalik strategik va tizimli ekaniga bog‘liq bo‘ladi. 
Tadqiqotning maqsadi — strategik inson resurslarini boshqarishning korxona 
raqobatbardoshligiga ta’sir mexanizmini nazariy va empirik ma’lumotlar asosida 
tahlil qilish hamda O‘zbekiston korxonalari uchun uni joriy etish yo‘nalishlarini 
asoslashdan iborat. 
 

ADABIYOTLAR SHARHI 
Raqobatbardoshlikda inson omilining o‘rni nazariy jihatdan avvalo inson 

kapitali nazariyasida asoslangan. G.Becker ta’lim va kasbiy tayyorgarlikka 
sarflangan mablag‘lar kelgusida yuqori daromad va unumdorlik keltiruvchi 
investitsiya ekanini ko‘rsatgan [7]. Strategik boshqaruv nuqtayi nazaridan 
P.Wright va G.McMahan strategik inson resurslarini boshqarishni tashkilot 
maqsadlariga erishishga xizmat qiladigan rejalashtirilgan inson resurslari 
faoliyati va joylashtirish tizimi sifatida ta’riflagan [8]. 

Empirik yo‘nalishning asosini M.Huselid tadqiqoti tashkil etadi: AQShning 
968 ta korporatsiyasi misolida yuqori samarali mehnat amaliyotlari xodimlar 
aylanuvchanligining pasayishi, mehnat unumdorligi va moliyaviy natijalarning 
yaxshilanishi bilan bog‘liqligi aniqlangan [9]. B.Becker va B.Gerhart bu 
yo‘nalishdagi izlanishlarning yutuqlari va cheklovlarini umumlashtirib, inson 
resurslari tizimi tashkilot natijalariga qanday mexanizm orqali ta’sir qilishini 

chuqurroq o‘rganish zarurligini ta’kidlagan [10]. J.Delery va D.Doty strategik 
inson resurslarini boshqarish tadqiqotlaridagi universalistik, kontingent va 
konfiguratsion yondashuvlarni ajratib, ularni empirik jihatdan sinovdan 
o‘tkazgan [11]. 

J.Combs va hammualliflarning 92 ta tadqiqotni qamragan meta-tahlili yuqori 
samarali mehnat amaliyotlari bilan tashkilot natijalari o‘rtasidagi umumiy 
korrelyatsiya taxminan 0,20 ekanini, bu bog‘liqlik alohida amaliyotlarga 
qaraganda amaliyotlar tizimida va ishlab chiqarish korxonalarida kuchliroq 
ekanini ko‘rsatdi [12]. K.Jiang va hammualliflar esa inson resurslari 
amaliyotlarining moliyaviy natijalarga ta’siri asosan inson kapitali, xodimlarning 
motivatsiyasi, ixtiyoriy ishdan ketish va operatsion natijalar orqali amalga 
oshishini meta-tahlil asosida asoslab bergan [13]. 

P.Boxall va J.Purcell strategik inson resurslarini boshqarishni strategiya, 
inson resurslari amaliyotlari va tashkiliy kontekstning o‘zaro bog‘liqligi sifatida 
talqin qilib, inson kapitalidan va tashkiliy jarayonlardan olinadigan ustunlik 
tushunchalarini kiritgan [14]. J.Pfeffer xodimlarga investitsiya qiluvchi 
kompaniyalar uzoq muddatda yuqori foyda olishi haqidagi g‘oyani ilgari surgan 
[15], D.Ulrich esa inson resurslari xizmatining strategik hamkor, ma’muriy 
mutaxassis, xodimlar himoyachisi va o‘zgarishlar agenti rollarini ajratgan [16]. 

Yuqoridagi tadqiqotlarda strategik inson resurslarini boshqarish bilan 
tashkilot natijalari o‘rtasidagi bog‘liqlik asosan rivojlangan mamlakatlar 
korxonalari misolida o‘rganilgan. Ammo bu bog‘liqlikni bugungi texnologik 
o‘zgarishlar, ko‘nikmalar yetishmasligi va xodimlar jalb etilganligining pasayishi 
kabi global tendensiyalar bilan birgalikda, shuningdek O‘zbekiston mehnat bozori 
sharoitlari bilan bog‘lab tahlil qilish masalasiga yetarlicha e’tibor berilmaganligini 
qayd etish o‘rinli. 
 

TADQIQOT METODOLOGIYASI 
Tadqiqot jarayonida ilmiy bilishning mantiqiy abstraksiya, induksiya va 

deduksiya, tizimli va solishtirma tahlil hamda grafik tahlil usullaridan 
foydalanilgan. Empirik qism ikkilamchi ma’lumotlarga — M.Huselid tadqiqoti va 
J.Combs meta-tahlili natijalari, Butunjahon iqtisodiy forumining “Ishlarning 
kelajagi 2025” hisoboti, Gallup ma’lumotlari, Jahon bankining inson kapitali 
indeksi va OECD hisobotiga asoslangan. Ma’lumotlar turli davr, tanlanma va 
metodologiyaga ega bo‘lgani uchun ular o‘zaro qat’iy solishtirilmagan, balki 
strategik inson resurslarini boshqarishning raqobatbardoshlikka ta’sir 
yo‘nalishlarini ko‘rsatuvchi indikativ dalillar sifatida talqin qilingan. Nisbiy 
o‘zgarishlar va ulushlar bo‘yicha hisob-kitoblar e’lon qilingan raqamlar asosida 
muallif tomonidan bajarilgan. 
 

TAHLIL VA NATIJALAR 
Strategik inson resurslarini boshqarish kadrlar bilan ishlash faoliyatini 

korxonaning uzoq muddatli strategiyasi bilan bog‘lashni, ya’ni tanlov, o‘qitish, 
rag‘batlantirish va xodimlarni ishga jalb etish amaliyotlarini yagona tizim sifatida 

shakllantirishni anglatadi [8]. Resurslarga asoslangan yondashuvga ko‘ra, 
raqobat ustunligi qimmatli, noyob, taqlid qilish qiyin va almashtirib bo‘lmaydigan 
resurslardan kelib chiqadi [2]. Xodimlarning bilimi, tajribasi va jamoaviy ishlash 
madaniyati aynan shu belgilarga ega bo‘lgani uchun strategik inson resurslarini 
boshqarish raqobatbardoshlikning ichki manbasi sifatida qaraladi. Bu 
jarayonning kontseptual modeli 1-rasmda keltirilgan. 

 
1-rasm. Strategik inson resurslarini boshqarishning korxona 

raqobatbardoshligiga ta’sir mexanizmi[8] 
Strategik inson resurslarini boshqarishga nazariy yondashuvlar bir-biridan 

tanlangan “eng yaxshi amaliyot”ning universalligi yoki kontekstga bog‘liqligi 
bo‘yicha farqlanadi. Ularning mohiyati va raqobatbardoshlikka ta’sir mexanizmi 
1-jadvalda umumlashtirilgan. 

1-jadval 
Strategik inson resurslarini boshqarishning asosiy nazariy yondashuvlari 

Yondashuv Asosiy g‘oya Raqobatbardoshlikka ta’sir 
mexanizmi 

Universalistik 
[9],[11] 

Ayrim HR amaliyotlari har 
qanday sharoitda yuqori natija 

beradi 

Tanlov, o‘qitish va rag‘batlantirish 
amaliyotlarini kengaytirish orqali 

unumdorlikni oshirish, 
aylanuvchanlikni kamaytirish 

Kontingent [11] 
HR amaliyotlari samarasi 

korxona strategiyasiga 
moslikka bog‘liq 

HR tizimini tanlangan raqobat 
strategiyasi (xarajat, sifat, 

innovatsiya) bilan moslashtirish 

Konfiguratsion 
[11],[12] 

Amaliyotlarning o‘zaro mos 
to‘plami alohida amaliyotlarga 

qaraganda kuchliroq ta’sir 
ko‘rsatadi 

Amaliyotlar sinergiyasi; meta-
tahlilda tizimlarning ta’siri kuchliroq 

ekani qayd etilgan 

Resurslarga 
asoslangan [2],[14] 

Xodimlar noyob va taqlid 
qilish qiyin resurs hisoblanadi 

Inson kapitali va tashkiliy jarayonlar 
orqali uzoq muddatli ustunlikni 

shakllantirish 
 

Empirik dalillar strategik inson resurslarini boshqarish ta’sirining iqtisodiy 
jihatdan sezilarli ekanini ko‘rsatadi (2-jadval, 2-rasm). 

2-jadval 
Strategik inson resurslarini boshqarishning natijalarga ta’siri bo‘yicha 

asosiy empirik dalillar 
Manba Tanlanma Asosiy natija 

Huselid (1995) [9] AQShning 968 ta 
korporatsiyasi 

HR amaliyotlarining bir standart og‘ishga yaxshilanishi 
aylanuvchanlikning nisbatan  

7,05 foizga kamayishi, bir xodimga 27 044 dollar 
ko‘proq savdo, 18 641 dollar ko‘proq bozor qiymati va 

3 814 dollar ko‘proq foyda bilan bog‘liq 

Combs va boshq. 
(2006) [12] 

92 ta tadqiqot 
(meta-tahlil) 

Umumiy korrelyatsiya taxminan 0,20; bir standart 
og‘ishga oshish yalpi ROAning 5,1 dan 9,7 foizgacha 

(4,6 foiz band) o‘sishiga mos keladi 

WEF (2025) [3] 

1000 dan ortiq ish 
beruvchi, 55 

iqtisodiyot, 14 mln 
dan ortiq xodim 

2030-yilgacha 170 mln ish o‘rni yaratiladi, 92 mln ish 
o‘rni siqib chiqariladi; asosiy ko‘nikmalarning 39 foizi 

o‘zgaradi; ish beruvchilarning 63 foizi ko‘nikmalar 
yetishmasligini transformatsiyaning asosiy to‘sig‘i deb 

hisoblaydi 

Gallup (2025) [4] 
Dunyo bo‘ylab 

xodimlar so‘rovi 
(Q12 metodikasi) 

2024-yilda global jalb etilganlik 21%: rahbarlarda 
27%, oddiy ijrochilarda 18%; jalb etilganlikning 

pasayishi 438 mlrd dollarlik yo‘qotilgan unumdorlikka 
teng 

 

Huselid natijalarini nisbiy ko‘rinishda baholasak, HR amaliyotlarining bir 
standart og‘ishga yaxshilanishi bilan bog‘liq qo‘shimcha savdo bir xodimga 
o‘rtacha 171 099 dollar bo‘lgan savdoning taxminan 15,8 foiziga to‘g‘ri keladi [9]. 
Combs va hammualliflar natijasida yalpi ROAning 5,1 dan 9,7 foizgacha oshishi 
nisbiy jihatdan taxminan 90 foizli o‘sishni bildiradi (9,7/5,1 ≈ 1,90) [12]. Biroq bu 
ko‘rsatkichlarni sababiy ta’sir deb emas, bog‘liqlik deb talqin qilish lozim: yuqori 
foydali korxonalar inson resurslariga ko‘proq mablag‘ sarflashi (teskari 
sababiyat), shuningdek tanlanma va o‘lchov usullaridagi farqlar natijalarga ta’sir 
ko‘rsatishi mumkin. Shunga qaramay, natijalarning turli davr va tanlanmalarda 
bir yo‘nalishda ekani SHRM ta’sirining barqarorligiga bo‘lgan ishonchni oshiradi. 

 
2-rasm. HR amaliyotlarining bir standart og‘ishga yaxshilanishi bilan 

bog‘liq natijalar[9] 

Zamonaviy iqtisodiyotda strategik inson resurslarini boshqarishning 
ahamiyatini oshiruvchi asosiy omillar mehnat bozoridagi tarkibiy o‘zgarishlar va 
ko‘nikmalarga talabning tez yangilanishidir. WEF ma’lumotlariga ko‘ra,  
2030-yilgacha 170 million ish o‘rni yaratilishi va 92 million ish o‘rni siqib 
chiqarilishi natijasida sof o‘sish 78 million bo‘ladi [3]. Yaratiladigan va siqib 
chiqariladigan ish o‘rinlari yig‘indisi (262 million) bugungi global bandlikning 
taxminan beshdan bir qismiga teng (14 va 7 foizning yig‘indisi — 21 foiz), ya’ni 
taxminan har beshinchi ish o‘rni yo yangidan yaratiladi, yo yo‘qoladi (3-rasm). 
Bunday sharoitda korxona uchun xodimlarni tashqi bozordan almashtirish 
o‘rniga ularni ichki qayta tayyorlash va malakasini oshirish strategik zaruratga 
aylanadi. 

 
3-rasm. 2030-yilgacha bandlik va ko‘nikmalar bo‘yicha  

global prognozlar[3] 
 
Ko‘nikmalarning mavjudligi o‘zi yetarli emas — ularni ishga safarbar etuvchi 

jalb etilganlik ham zarur. Gallup ma’lumotlariga ko‘ra, 2024-yilda global jalb 
etilganlik 23 foizdan 21 foizga tushdi, bunga asosiy sabab rahbarlar jalb 
etilganligining 30 foizdan 27 foizga pasayishi bo‘ldi, oddiy ijrochilarda esa u  
18 foizda o‘zgarishsiz qoldi [4]. Bu pasayish jahon iqtisodiyotiga 438 milliard 
dollarlik yo‘qotilgan unumdorlik bo‘lib tushgan [4]. Rahbarlar va oddiy ijrochilar 
o‘rtasidagi farq 9 foiz bandni tashkil etadi (4-rasm). Bu holat rahbarlarni 
rivojlantirish strategik inson resurslarini boshqarishning eng samarali ta’sir 
nuqtalaridan biri ekanini ko‘rsatadi. 

O‘zbekistonda strategik inson resurslarini boshqarishning dolzarbligi inson 
kapitali va mehnat resurslaridan foydalanish ko‘rsatkichlarida ham namoyon 
bo‘ladi (5-rasm). Jahon bankining 2020-yilgi inson kapitali indeksiga ko‘ra, 
O‘zbekistonda bugun tug‘ilgan bola voyaga yetganda to‘liq ta’lim va sog‘liq 
sharoitida erishishi mumkin bo‘lgan unumdorlikning 62 foiziga erishadi (dunyo 
bo‘yicha o‘rtacha 56 foiz) [17]. Ayni paytda kutilayotgan ta’lim muddati 12,0 yil 
bo‘lsa-da, o‘quv sifati hisobga olingan ta’lim muddati 9,1 yilni tashkil etadi [17]; 
ya’ni ta’lim sifati bo‘shlig‘i 2,9 yil, yoki kutilayotgan muddatning taxminan 24 

foizini (2,9/12,0) tashkil qiladi. Bu holat korxonalarda ichki o‘qitish, mentorlik va 
malaka oshirish tizimlarining ahamiyatini oshiradi. 

 

4-rasm. Global xodimlar jalb etilganligi, 2023–2024-yillar[4] 
 

OECD ma’lumotlariga ko‘ra, 15–64 yoshdagi aholining ishchi kuchida 
ishtiroki O‘zbekistonda 61 foizni tashkil etib, daromad guruhi bo‘yicha o‘rtacha 
darajaga mos keladi, biroq OECD mamlakatlaridagi 73,4 foizdan 12,4 foiz band 
past [18]. Bundan tashqari, 2030-yilgacha yuqori o‘rta daromadli davlatlar 
guruhiga kirish uchun aholi jon boshiga yalpi milliy daromadning yillik o‘sishi 
kamida 7,6 foiz bo‘lishi talab etiladi [18]. Bu ish o‘rinlari sonini oshirish bilan bir 
qatorda, band bo‘lganlarning unumdorligini oshirish vazifasi ham korxonalar 
zimmasiga tushishini bildiradi. 

 
Manba: [17],[18] asosida muallif tomonidan tuzilgan. 

5-rasm. O‘zbekistonda inson kapitali va ishchi kuchi ishtiroki 
ko‘rsatkichlari 

Tahlil natijalarini umumlashtirib, strategik inson resurslarini 

boshqarishning raqobatbardoshlikka ta’sirini quyidagi yo‘nalishlarda ifodalash 
mumkin: 

- unumdorlik va moliyaviy natijalar: HR amaliyotlari tizimi ROA va bir 
xodimga savdo ko‘rsatkichlari bilan ijobiy bog‘liq [9],[12]; 

- moslashuvchanlik: ko‘nikmalar yangilanishining tezlashishi ichki qayta 
tayyorlash va malaka oshirishni strategik zaruratga aylantirmoqda [3]; 

- jalb etilganlik: rahbarlar jalb etilganligining pasayishi jamoaviy 
unumdorlikka xavf tug‘diradi [4]; 

- inson kapitali sifati: ta’lim sifati bo‘shlig‘i korxonalarga qo‘shimcha o‘qitish 
yukini yuklaydi [17]. 

Yuqoridagilarga asoslanib, O‘zbekiston korxonalarida strategik inson 
resurslarini boshqarishni joriy etish mexanizmini quyidagicha umumlashtirish 
mumkin (3-jadval). 

3-jadval 
O‘zbekiston korxonalarida strategik inson resurslarini boshqarishni joriy 

etish mexanizmi (muallif taklifi) 
Bosqich Mazmuni Monitoring ko‘rsatkichi 

1. HR strategiyasini 
biznes strategiyasi bilan 

moslashtirish 

Korxonaning strategik 
maqsadlaridan kelib chiqib kerakli 

kompetensiyalar va kadrlarga 
ehtiyojni aniqlash 

Strategik lavozimlarning 
kompetensiya bo‘yicha 

to‘liqligi 

2. Tanlov va moslashuv 
Kompetensiyaga asoslangan tanlov, 

yangi xodimlar uchun moslashuv 
dasturi 

Ishga qabul qilingandan 
keyingi birinchi yilda 

ketish ulushi 

3. O‘qitish va qayta 
tayyorlash 

Ichki akademiya, mentorlik, raqamli 
va analitik ko‘nikmalarni 

rivojlantirish 

Bir xodimga o‘qitish 
soatlari va xarajati 

4. Rag‘batlantirish Natijaga bog‘liq mukofot tizimi va 
shaffof karyera yo‘li 

Bir xodimga tushum 
(qo‘shilgan qiymat) 

5. Jalb etish va 
rahbarlarni 

rivojlantirish 

Muntazam so‘rovlar, rahbarlik 
ko‘nikmalarini o‘qitish, fikr-

mulohaza madaniyati 

Xodimlar jalb etilganligi 
indeksi 

6. Mehnat 
munosabatlarini 

huquqiy tartibga solish 

Mehnat shartnomalari va ichki 
hujjatlarni Mehnat kodeksi 

talablariga moslashtirish [6] 
Mehnat nizolari soni 

7. HR analitikasi va 
nazorat 

HR ko‘rsatkichlarini moliyaviy 
natijalar bilan bog‘lab yillik 

baholash 

HR investitsiyalarining 
daromadga ta’siri (ROI) 

 
Mazkur mexanizmning asosiy afzalligi shundaki, u inson resurslari 

faoliyatini xarajat emas, balki raqobat ustunligini shakllantiruvchi investitsiya 
sifatida ko‘radi va natijalarni o‘lchash imkonini beradi. Shu bilan birga bosqichlar 
ketma-ket alohida chora sifatida emas, yagona tizim sifatida amalga oshirilishi 
zarur, chunki meta-tahlilda amaliyotlar tizimi alohida amaliyotlarga qaraganda 
kuchliroq bog‘liqlik ko‘rsatgan [12]. 

XULOSA VA TAKLIFLAR 
Tadqiqot natijalari strategik inson resurslarini boshqarish zamonaviy 

iqtisodiyotda korxonalar raqobatbardoshligini ta’minlovchi muhim ichki omil 
ekanini ko‘rsatdi. Empirik dalillarga ko‘ra, HR amaliyotlari tizimining 
yaxshilanishi mehnat unumdorligi, xodimlar aylanuvchanligi va moliyaviy 
natijalar bilan ijobiy bog‘liq: bir standart og‘ishlik yaxshilanish yalpi ROAning 5,1 
dan 9,7 foizgacha oshishiga, bir xodimga savdoning esa taxminan 15,8 foizga 
ko‘payishiga mos keladi [9],[12]. 

Global tendensiyalar strategik inson resurslarini boshqarishning 
ahamiyatini yanada oshirmoqda: 2030-yilgacha bandlikning taxminan beshdan 
bir qismi qayta taqsimlanishi va asosiy ko‘nikmalarning 39 foizi o‘zgarishi 
kutilmoqda [3], xodimlar jalb etilganligi esa, ayniqsa rahbarlar orasida, 
pasaymoqda [4]. O‘zbekistonda inson kapitali indeksining 0,62 darajasi va ta’lim 
sifati bo‘shlig‘i [17] korxonalarda ichki o‘qitish tizimini rivojlantirishni taqozo 
etadi. 

Tadqiqotning cheklovi shundaki, tahlil ikkilamchi ma’lumotlarga asoslangan 
bo‘lib, natijalar sababiy emas, bog‘liqlik xarakteriga ega; O‘zbekiston korxonalari 
bo‘yicha alohida HR ko‘rsatkichlari to‘plami tahlilga kiritilmagan. Tadqiqot 
xulosalariga tayanib, quyidagilar taklif etiladi: 

- korxonalarda HR strategiyasini biznes strategiyasi bilan rasmiy ravishda 
bog‘lash va uni 3-jadvalda keltirilgan bosqichlar asosida joriy etish; 

- HR ko‘rsatkichlarini (aylanuvchanlik, bir xodimga tushum, o‘qitishga 
xarajat ulushi, jalb etilganlik indeksi) yillik hisobotlarga kiritish va ularni 
moliyaviy natijalar bilan bog‘lab tahlil qilish; 

- rahbarlarni rivojlantirish dasturlarini ustuvor yo‘nalish sifatida belgilash, 
chunki jalb etilganlik dinamikasida rahbarlar hal qiluvchi o‘rin tutadi [4]; 

- ta’lim muassasalari va korxonalar hamkorligida qisqa muddatli qayta 
tayyorlash dasturlarini kengaytirish. 

Fikrimizcha, istiqbolda O‘zbekiston korxonalari o‘rtasida HR amaliyotlari va 
ularning moliyaviy natijalarga ta’sirini o‘rganuvchi so‘rovnoma asosidagi 
tadqiqot o‘tkazish hamda natijalarni ochiq statistik baza sifatida jamlash 
maqsadga muvofiq. Bu strategik inson resurslarini boshqarishning mahalliy 
sharoitdagi samaradorligini sababiy jihatdan baholashga imkon beradi. 

